
ANNOTATSIYA 
Ushbu maqolada Ogahiyning “Gulshani davlat” asari hamda boshqa tarixiy asarlari 

leksikasida uchraydigan ayrim soʻzlarning badiiy tasviriy vositalarni yuzaga keltirishdagi oʻrni 

ХУДОЖЕСТВЕННО-ЭСТЕТИЧЕСКИЕ ФУНКЦИИ СЛОВ, ИСПОЛЬЗОВАННЫХ В 

ЛЕКСИКЕ ИСТОРИЧЕСКИХ ПРОИЗВЕДЕНИЙ ОГАХИЯ 
 

АННОТАЦИЯ 
В этой статье разъясняется роль некоторых слов, встречающихся в лексике 

произведения Огахи “Гульшани давлат”, а также других исторических произведений, в 
создании художественных изобразительных средств. 

Ключевые слова: заимствование, лексика, этимология, лексическое значение, история 
языка. 

THE AESTHETIC AND ARTISTIC FUNCTIONS OF WORDS USED IN THE LEXICON 
OF OGAHIY’S HISTORICAL WORKS 

ABSTRACT 
 This article explains the role of some words found in the vocabulary of Ogahi's work 

“Gulshani Davlat”, as well as other historical works, in the creation of artistic visual media. 

KIRISH VA DOLZARBLIGI 
Muhammad Rizo Ogahiyning ham har bir tarixiy asarida istifoda etilgan har bir soʻzning 

badiiy qiymatiga alohida e’tibor qaratilgan va tarixiy asar yozish an’anasiga koʻra ularni ma’lum 
badiiy tasviriy vositani yuzaga keltirish maqsadida qoʻllagan, muarrixning har bir tarixiy asari ana 
shu an’ana asosida yaratilgan.  

METODLAR VA O‘RGANILISH DARAJASI 
Tadqiqotda klassik matn tahlili, leksik-semantik tadqiq, poetik sintaksis, saj’ turlari, tarixiy 
intertekstual kontekst va talmih kabi stilistik vositalar asosida yondashildi. Shuningdek, tarixiy 
asarlarda ishlatilgan oyat, hadis va afsonaviy shaxs nomlari orqali talmih tahlil qilindi. 

NATIJALAR VA MUHOKAMA 
E’tiborni muarrixning tarixiy asarlariga, xususan, “Zubdatu-t-tavorix” muqaddimasiga 

qaratamiz: “Siposi vofir tuhfasi ul sultoni azamatnishon ostonigʻa nisordurkim, ma’murai kavnu 
makon aning xittai mamlakatigʻa doxil va sitoyishi mutakosir hadyasi ul podshohi vahdatdastgoh 
dargohigʻa iysordurkim, asnofi insu jon aning doirai ubudiyyatigʻa vosil, salotini sohibiqtidor aning 
ko‘chai karamining gadoyi xoksori va xavoqini karamshior aning moidai ni’amining soyili 
luqmaxo‘ri, sipehri axzar bir xaymayi hazrodur maydoni qudratida va xurshidi anvar bir shamsai 
adnodur ayvoni hikmatida” (ZT, 386b) Asarning birinchi jumalasining o‘zida davlatchilik 
leksikasiga oid sipos, tuhfa sulton, azamatnishon, oston, nisor, ma’mura, xittai mamlakati, hadya, 
podshoh, dargoh, iysor, doirai ubudiyyat, salotin, gado, xavoqin, maydon, qudrat so‘zlari 
ishlatilgan. Ushbu noyob misol vositasida o‘rni bilan tarixiy-adabiy uslub bitilgan bu satrlardagi 
ohang jozibadorligiga e’tibor qaratish lozim. E’tibor qaratilsa, unda quyidagi ohang “to‘lqin”lari 
borligini sezamiz:  

1) Siposi vofir tuhfasi ul sultoni azamatnishon ostonigʻa nisordurkim,  
2) ma’murayi kavnu makon aning xittayi mamlakatigʻa doxil (va)   
1) sitoyishi mutakosir hadyasi ul podshohi vahdatdastgoh dargohigʻa iysordurkim,  
2) asnofi insu jon aning doirayi ubudiyyatigʻa vosil,  
3) salotini sohibiqtidor aning ko‘chayi karamining gadoyi xoksori (va) 
3) xavoqini karamshior aning moidayi ni’amining soyili luqmaxo‘ri, 
4) sipehri axzar bir xaymayi hazrodur maydoni qudratida (va)  
4) xurshidi anvar bir shamsayi adnodur ayvoni hikmatida” (ZT, 386b)    
Ushbu parchada faqat ohang emas, birlamchi navbatda ma’noviy mutanosiblikka jiddiy 

e’tibor berilgan. Ularni tartib bilan sintagmatik va semantik bo‘laklarga bo‘lish mumkin: 
Siposi vofir tuhfasi       ‒       sitoyishi mutakosir hadyasi 
(ko‘pdan ko‘p maqtovlar tuhfasi) ‒ (ko‘plab alqovlar hadiyasi)  
ul sultoni azamatnishon  ‒  ul podshohi vahdatdastgoh 
ostonigʻa nisordur... ‒  dargohigʻa iysordur 
ma’murayi kavnu makon  ‒ asnofi insu jon 
ul podshohi vahdatdastgoh  ‒ xavoqini karamshior 
O‘zbek mumtoz filologiyasida saj’ san’atiga katta ko‘lamli merosga egamiz [1]. Lekin ular 

ichida tarixiy matnlardagi saj’ masalasi maxsus tadqiq qilinmagan [2]. Bu tarixiy tajrijni 
N.Rahmonovning “Yodnomada saj’ va leksik takrorlar vositasida vaznli nasrning yuzaga kelish 
xususiyatlari bilan keyingi davrdagi – XV asrdagi prozaga xos umumiy xususiyatlarga ega ekanligi 
koʻrinadi” [3] ‒ degan so‘zlari tasdiqlaydi.    

Atoulloh Husayniy yozishicha, “Saj’ arabiyyat ahlining bir toyifasi nazdida nasrgʻa xosdur 
va bu toyifa saj’ni nasr fosilalarining oxirgi harfta muvofiqligʻidin iborat deb bilipturlar. Fosiladin 
murod ul so‘zdurkim, aning tufaylidin kalom qarinalari, ya’ni bo‘laklari bir-biridin ayrilib turgʻay. 
Bu san’atta, qaerda zikr etilmasun, oxirgi harf tin murod so‘z o‘zagidagi qofiya raviysi yangligʻ 
amalda bo‘lgʻan oxirgʻi harf yoki o‘shul harfqa o‘xshash o‘zga bir harftur. O‘zga bir toyifa nazdida 
[saj’] nazmda ham joriydur. Bu toyifa ikki guruh bo‘lupturlar. Bir guruhi derkim, saj’ xoh nazm, 
xoh nasr bo‘lsun, kalom fosilalarining oxirgi harfta muvofiq kelmagidur. Ajam shuarosining 

ba’zilari bu guruh izidin boripturlar. Ikkinchi bir guruh derkim, mazkur kalom fosilalarining oxirgʻi 
harfta yoki vaznda muvofiqligʻidin iborattur. Lekin fosilalarning oxirgʻi harfta muvofiqligi, vaznda 
xoh muvofiq bo‘lsun, xoh bo‘lmasun, nasrga xosdur. Tanho vazndagʻi muvofiqliq nazmda ham 
joriydur. Bu saj’ navlarining bayonida ma’lum bo‘lgʻusidur. Ajam shuarosidin boshqa ba’zi birlari 
bu guruh bila muvofiqturlar” [4]. 

 Shu o‘rinda B.Sarimsoqovning “saj’ va qofiya aynan bir narsa, “nasrda saj’ – nazmda 
qofiya” yoki “saj’ – qofiyali proza” kabi fikrlar, bizningcha, u qadar toʻgʻri boʻlmasa kerak” [5] 
degan fikrlarini eslash lozim.  «Saltanat sipehrining mehri rahshandasi va xilofat tojining laʼli 
duraxshandasi jahonbonligʻ jismining ruhi nozanini va kishvaristonligʻ aynining mardumaki 
jahonbini olam xalqining rafiʼi va zamon ahlining badiʼi, yaʼni sulton Badiuzzamon Bahodir 
madhida: xallallohu mulkahu va abbada davlatahu» [5]. Ushbu sarlavhada «saltanat» – «xilofat», 
«nozanin» – «jahonbin», «rafiʼ» – «badiʼ» so‘zlari mutavoziy sajʼni; «mehri» – «laʼli», «jism» – 
«ayn», «olam» – «zamon», «xalq» – «ahl» so‘zlari mutavozin sajʼni; «raxshanda» – «duraxshanda», 
«jahonbon»– «kishvariston» so‘zlari mutarraf sajʼni hosil qilgan [6]. 

“Ibnulasir saj’ning shartlari to‘rtta deptur. Birinchisi uldurkim, alfozining mufradoti 
ma’qul bo‘lgʻay, ikkinchisi, tarkibining ma’nosi ochiq bo‘lgʻay; uchunchisi lafz ma’noga tobi’ 
bo‘lmogʻi kerak, aksincha emastur; to‘rtunchisi bo‘laklardagʻi ma’no takrorlanmagʻay, ya’ni 
foydasiz takror bo‘lmagʻay. Ba’zi paytta eshitkuchi takrorlanmishqa e’tibor bersun uchun va 
xotirasida saqlansun uchun bir ma’noni turli iboralar bila ado qilurlar. 

 Kamina nazdida ul aytqan bu shartlar saj’ xus-nigʻa maxsus emastur, balki umuman nutq 
husninina shartlaridur, xoh saj’ bo‘lsun, xoh saj’din o‘zgasi. Saj’ning xususiy husnining shartlari 
ikkitadur. Birinchisi uldurkim, bo‘laklar ko‘p uzun bo‘lmagʻay, ikkinchisi teng yoki yaqin bo‘lgʻay 
ul ma’nodakim, buzuq tafovut bo‘lmagʻay, andoqkim martabalarining bayonida ravshan 
bo‘lgʻusidir.  

Bu haqda Atoulloh Husayniy quyidagicha yozadi: “Bilgilkim, alfozning ko‘p-ozligʻi 
jihatidin saj’ning eng yuksak martabasi aning qisqasidur va aning cheki ikki lafzdur. Har bo‘lagin 
yigʻindisiga teng bo‘lsa, andin mustasnodur, chunki holda ikki bo‘lak uchunchi bo‘lak qarshisida 
bir bo‘l hukmida bo‘lur. Tuban martabasi uldurkim, keymv bo‘lagi oldingʻi bo‘lagidin ko‘p uzun 
bo‘lgʻay va bu a dur. Yoki andin qisqa bo‘lgʻay. Agar biroz qisqa bo‘l ayb emastur, ammo ko‘p 
qisqa bo‘lsa, aybdur [7]. 

Aks, tardi aks, tabdil Tard lugʻatta yurutmoq, quvmoqtur va aks teskarilmoqtur. Bu 
san’atta kalomni o‘ziga xos bir tartibda yurutub, yana teskari qilgʻanlari uchun anga tardi aks deb 
nom beripturlar. Aksu tabdil deb atashng vajhi zohirdur [8]. “...Ul hazrat ѕhikor aѕnoѕida va togʻ-u 
tuz fazoѕida Ѕone’i qodir ѕan’atining ajoyibi va Qodiri ѕone’ qudratining gʻaroyibi tamoѕhoѕidin 
koʻngul koʻzigʻa ѕafo hoѕil qilib, ul koʻzguni jamoli iyqon naqѕhigʻa voѕil etti”. (RD, 267b)     

Iqtibos. O‘zbek filogiyasida mazkur san’at va uning adabiyotimiz rivojidagi o‘rni maxsus 
tadqiq qilingan [9]. Iqtibos tarixiy asarlarda ham muhim o‘rin tutishini Xorazm tarixnavislik 
maktabi manbalari ko‘rsatib beradi. Manbalarda eng ko‘p takrorlanadigan iqtiboslardan biri ham 
aynan davlatchilik terminologiyasi bilan bogʻlanadi. Aksar hollarda solnomalarning muqaddimasida 
kelib, mamlakat hukmronligi omonatligini eslatuvchi oyat (“Oli Imron” surasi, 26-oyat) mulk 
(hukmronlik) tushunchasi bilan bogʻlanadi: “Goho ojiznavoz lutfi notavonening qabzayi 
tasarrufigʻa ojizligʻ vufuridin “tuʼti-l-mulka man tashāʼu” (تشََاء مَن  الْمُلْكَ  تؤُْتيِ   Sen xohlagan kishiga 
hukmronlik ato etursan, “Oli Imron” surasi, 26-oyat)   fahvosi bila jahon mulkigʻa sohibixtiyorligʻ 
topshurub, shahriyorligʻ masnadigʻa mindurur, goho takabburgudoz qahri tavonoyening sari 
purgʻururidin “va tanzi‘u-l-mulka mimman tashāʼu” ( تشََاء ن  مِمَّ الْمُلْكَ  وَتنَزِعُ   “Va xohlagan kishingdan 
hukmronlikni tortib olursan”, “Oli Imron” surasi, 26-oyat)) muaddosi bila mamlakatdorligʻ afsarin 
olib xorligʻ sarhadigʻa yetkurur” (RD, 246b)    

Shermuhammad Munis iqtiboslarga murojaat qilishda ko‘pincha fahvo (mazmun) va 
muqtazo (talab, taqazo) “kalit so‘zlari”ni qo‘llaydi. Munis va Ogahiy tarixiy asaridagi 
iqtiboslarning asosiy xususiyatlari uning davlatchilik terminlari bilan bogʻliq holda hamda davlat 
boshqaruviga oid muhim ijtimoiy-siyosiyo fikrlarni bayon qilish uchun qo‘llanganidir. Masalan, 
Munis Abulgʻozi Bahodirxon haqida yozar ekan, “Va xon oxir umrida o‘gʻli Anushaxonni podshoh 

qilib, uzlat ixtiyor qildi. Va tarix ming yetmish to‘rtda arj’i ala rabbuka raziyata marziyata 
muqtazosi bila fano marhalasigʻa rihlat qadamin qo‘ydi ““kullu nafsin з̱āʼiqatu-l-mavti” (  ُ َة َآئِق كُلُّ نفَْسٍ ذ
الْمَوْتِ   “Har bir jon o‘lim (achchigʻi)ni totuvchidir” ‒ “Oli Imron” surasi, 185-oyat, “Anbiyo” surasi, 
35-oyat, “Ankabut” surasi, 57-oyat) fahvosi bila ajal sharbati noguvorin lojur’a chekti. Muddati 
saltanati yigirma yil erdi. Bagʻoyat ash’orfahm va tarixdon kishi erdi. Andoqkim, o‘z silsilasida bir 
tarix bitib, “Shajarayi turk”ka mavsum qilibdur. Qit’a: 

Xoni olampanoh Abulgʻozi, 
Har taraf beshumor chekti sipoh. 
Oxir oni ajal sipohi tutub, 
Ayladi manzilini xoki siyoh” (FI, 139) ‒ deydi.  

Shu bilan qit’da sipoh سپاه (qo‘shin) va siyoh سیاه (qora) so‘zlari yozuvda bir nuqta bilan 
farqlanishi orqali tajnisi xattiy san’ati yuzaga kelgan. 

Shuningdek, manbalarda oyat hadislar mazmuniga ishora orqali ham iqtibos yaratiladi. 
Masalan,  

Baland etgach aning kadrini Alloh,  
Bo‘lub sojid anga jumla maloyik. (Komyob, 1b)  yoki  

“Hamd ul Qodiri bechungʻakim, jahon gulshanin bahori lutfi bila xandon va boroni karami 
bila sarsabz-u rayyon qildi va nasimi talatumidin mavolidi salosani paydo etib va yo‘qlik 
manzilgohidin bu kori borimandni “Kun fayakun” fahvosi bila oshkoro etdi...” (Komyob, 1b) 

Talmih “lugʻatta bir nimaga nazar solmoqtur va bu san’atta she’r va andin o‘zga nimalarga 
ishorat etilgani uchun ani talmih deb atapturlar” [10]. Xorazm turkiy tarixnavisligida davlatchilik 
terminlari va talmih san’atining o‘zaro uygʻun va bogʻliq tomonlari Munis murarrixlik maktabi 
vakillari asarlarida ko‘rinadi. Ularda hukmdor tushunchasini ifodalovchi birliklar talmih sifatida 
tarixiy va afsonaviy hukmdorlar nomini keltirish yoki shunday shaxslar nomlari asosida yasalgan 
boshq lugʻaviy birliklar bilan ishlatishini juda ko‘p uchratamiz. Masalan, quyidagi parchada xon 
nomi zikr qilinishi uchun xadiv, shahriyor terminlari bilan bogʻliq ravishda o‘z ichiga 12 baytlik 
masnaviyni olgan matn keladi. Fikrimiz aniqroq bayon qilish (ayrim qisqarishlar bilan) ushbu 
nisbatan katta parchani keltirishni taqazo qiladi: “ayolot va inoqiyot xil’atin hazrati xadivi komkor 
va shahriyori falakmiqdor oftobi avji saltanat va osmoni xurshidi makramat, xulosayi salotini olam, 
zubdayi xavoqini a’zam, masnaviy,  

Xilofat kishvarining podshohi, 
Adolat mulkining kishvarpanohi, 
Jahonbonligʻ uzra Jamshid, 
Shahanshahligʻ sipehri uzra xurshid. 
Shahi kayvonmaqomu mehrtal’at, 
Atorudxislatu bahromsavlat. 
Xadivi zuhraayshu xotirosoy, 
Qamardiydoru shohi mushtariyroy. 
Kelib jiyrona tadbiru javonbaxt, 
Bo‘lub xurshid toju osmon ‒ taxt. 
Sharaf iqlimining xurshidi toji  
Hamisha ijtihodidin rivoji. 
Vagʻo maydonining nusrat maoli, 
Sako ayvonining hotamnavoli. 
Saodat afsarigʻa durri gʻalton, 
Samohat kishvari uzra nigahbon. 
Adolatda Anushirvondin ortuq, 
Jalodatda kishi yo‘q ondin ortuq.  
Qazoquvvatu qudrat shahanshoh, 
Umarhimmat, alishafqat, falakjoh...  

Qahramonligʻ mizmorining shijoatshiori, sohibqironligʻ diyorining jalolatdassori, Ajam 
a’ozilining zubdasi, o‘zbak akobirining qudvasi boisu-l-amn va-l-amon a’la ru’usi ahlil iymon al-

qohir bi-a’doilloh al-Maliki-l-mannoi Abul Muzaffar val Mansur mu’izzud davlati vaddin 
Muhamad Rahim Bahodirxon...” (FI, 511-513)  

Ushbu parchaning o‘zida ayolot, inoqiyot, xil’at, xadiv, shahriyor, saltanat, salotin, 
xavoqin, xilofat, kishvar, podshoh, adolat, mulk kishvarpanoh, jahonbonligʻ, shahanshoh, 
shahanshahligʻ,  shah//shoh, toj, taxt, afsar, iqlim, vagʻo, maydon, samohat, nigahbon, adolat, 
jalodat,  sohibqironligʻ, diyor, qudva singari davlatchilik terminlari Jamshid,  bahromsavlat, 
hotamnavol, Anushirvon, umarhimmat, alishafqat birliklari ishlatiladi. Ularning ayrimlari bevosita 
iqtibos sanalsan (Jamshid, Anushirvon), ba’zilari atoqli otlar asosida yuzaga kelgan leksema 
(bahromsavlat, hotamnavol, umarhimmat, alishafqat) sifatida o‘z mohiyatiga ko‘ra talmehga yaqin 
turadi.   

Vazir mansabi egalari tilga olinganda esa vazir, mehtar terminlari bilan ayrim hollarda 
Osaf nomi tilga olinadi: “Osafi zamon, sohibdevon vaziri a’zam va mukarram nizomulmulki va-d-
din Yusuf mehtar...” (FI, 338) Aslida parcha nizomulmulk so‘zida iyhom ham ishlatilgan bo‘lib, 
Yusuf mehtar uchun bir tomondan mamlakat nizomi, tartibi ma’nosida, ikkinchi tomondan Xorazm 
xonligi uchun Nizomulmulk (saljuqiylarning mashhur vaziri, “Siyosatnoma” muallifi) ma’nolarida 
vasf vazifasini bajarmoqda.    

Saxovatpesha davlat arboblari nomlari asosan ikki shaxs: Hotam va Ma’n ibn Zoidaga 
qiyoslanishlari bilan talmih qilinadi: “Va goho karami zoti muqtazosi bila saxovat masnadida 
mutamakkin bo‘lub, barcha mulozimlar va fuqaro va masokinga andoq siymposhligʻ ayon etar 
erdikim, Hotam Toyi va Ma’n Zoyidaning karamu saxovati dostonigʻa xatti butlon chekar erdi”. 
(GD, 10a) Parchada tilaga olingan Hotami Toyi – Hotam bin Abdulloh bin Sa’d Toyi, kuniyasi Abu 
Saffona. Arablarning tayy qabilasidan bo‘lgan mashhur saxovatli inson. Ma’n ibn Zoyida (aslida 
Zoida)  – Abu-l-valid Ma’n ibn Zoida bin Abdulloh Shayboniy. Hijriy (qamariy) 151-yilda vafot 
etgan. Saxovatda nom qozongan mashhur arab voizlaridin, fasohat egasi. Uning nomi saxovat 
bobida Hotam bilan birga zikr qilib kelinadi. Ogahiy bularga oli Baromak ‒ barmakiylar sulolasini 
ham qo‘shadi:  

Hotam Toyi bo‘lubon munfail, 
Oli Baromak bo‘lur erdi xijil. (GD, 10a) 

Xorazm turkiy tarixnavisligining katta bir qismi XIX asr boshidan XX asr boshlarida, ya’ni 
o‘ta murakkab ijtimoiy-siyosiy, iqtisodiy vaziyatda yaratilganini e’tiborga olsak, unda talmihning 
lisoniy vosita sifatidagi o‘rni katta bo‘lganini kuzatamiz. Xususan, Anushirvon nomi tilgan olinishi 
davlatning asosiy majori adolat ekanini, Hotam nomining tilga olinishi esa saxovat davlat 
tayanchlaridan biri ekanini anglatishga xizmat qilgan. Bundan tashqari No‘shiravon yaxshi ot 
chiqarishning yuksak namunasi ham sanalgan: “Chiqor adl ila otki, ahli jahon Hanuz aylar avsofi 
No‘shiravon” (FI, 102). 

XULOSA 
Xulosa qilib aytganda, Muhammadrizo Ogahiy har bir tarixiy asarini yuqori badiiy estetik 

ta’sir imkoniyati bilan yaratgan. Shu sababdan biz uning tarixiy asarlarini ham she’riy asarlari kabi 
ravon va musiqiy ritmda oʻqiymiz. Bunga sabab, ijodkorning birinchi navbatda iste’dodli shoir 
ekanligidadir. 

